
Mahathir-Umno (Intisari)

    KUALA LUMPUR, 18 Jun (Bernama) -- Berikut ialah initisari dari ucapan
Presiden Umno Datuk Seri Dr Mahathir Mohamad, pada Perhimpunan Agung Umno
ke-53 di Dewan Merdeka, Pusat Dagangan Dunia Putra hari ini.

    "MARUAH BANGSA TANGGUNGJAWAB UMNO"

    + Jika kita ingin sejarah penaklukan kita oleh kuasa asing tidak
berulang hendaklah kita sedar bahawa kemerdekaan kita, kebebasan kita boleh
dihapuskan dalam masa yang singkat. Dan setelah hilang kemerdekaan kita
tidak mudah untuk mengembalikannya.

    "KUASA PASARAN MENJADI PENENTU"

    + Mengikut sistem Kapitalis yang sekarang diperkenalkan, Pemerintah
atau Kerajaan tidak lagi berhak mengawal gerak-geri peniaga dan pengusaha
iaitu kapitalis dalam pasaran yang bebas. Kuasa pasaran atau
'market-forces' akan menentukan segala-galanya. Jika sesuatu yang dilakukan
oleh mereka merugikan mereka maka kononnya mereka dengan sendirinya akan
mengawal perbuatan itu atau menghentikannya.
    + Dengan itu segala aturan-peraturan dan undang-undang yang mengawal
dan menguasai aktiviti kapitalis di negara mereka dimansuhkan melalui
proses 'deregulation' yang disarankan oleh mereka. Maka bertambah kayalah
yang berjaya dan berwibawa, dan hancurlah yang lemah dan kecil.

    "KEMUNGKINAN DIJAJAH SEMULA"

    + Apa yang kita tidak faham dan tidak sedar ialah keruntuhan sempadan
kita mendedahkan kita kepada kemungkinan kita dijajah semula. Sama ada
bekas penjajah-penjajah dari Barat berniat atau merancang untuk menakluk
semula wilayah-wilayah yang telah dibebaskan oleh mereka pada pertengahan
abad ini, tidak dapat dipastikan. Mereka menyangkal yang mereka mempunyai
niat serupa itu. Tetapi apa yang berlaku setelah globalisasi diterima dan
sempadan dirobohkan ialah negara-negara yang baru sahaja merdeka, bahkan
yang tidak pernah dijajah, telah secara tidak langsung dijajah.

    "SENJATA EKONOMI UNTUK LEMAHKAN KITA"

    + Senjata ekonomi yang dimiliki oleh kuasa Barat, terutama kebolehan
untuk menjatuhkan nilai mata wang dan harga saham memang mustajab. Mereka
boleh menggunakan senjata ini untuk melemahkan sasaran mereka sehingga
terpaksa tunduk kepada kehendak mereka.
    + Kita percaya tidak ada rakyat Malaysia yang sanggup menyerahkan
pengurusan ekonomi negara kepada orang asing. Tetapi rupa-rupanya ada juga
warganegara kita, bahkan pemimpin kita, yang melihat kegawatan ekonomi
sebagai peluang untuk mengambil alih kepimpinan Kerajaan.

    "USAHA JATUHKAN PUCUK PIMPINAN PARTI GAGAL"

    + Kita tidak sedar bahawa bekas Timbalan Perdana Menteri yang juga
Menteri Kewangan (Datuk Seri Anwar Ibrahim) mempunyai agendanya yang
tersendiri. Sebab itu apabila dia melaksanakan apa yang dipanggil oleh



media asing sebagai 'virtual IMF', kita tidak menyoalnya dan tidak
menghalang pendekatannya.

    "TIDAK ADA KONSPIRASI SINGKIR DATO SERI ANWAR"

    + Apabila disingkir maka Dato Seri Anwar mula menggugat kestabilan
negara. Harapannya ialah supaya Kerajaan Malaysia dijatuhkan sepertimana
Kerajaan di negara lain dijatuhkan. Rakyat dihasut supaya mengadakan
demonstrasi dan rusuhan di jalan-jalanraya.
    + Usaha ini jelas disokong oleh media dan orang asing termasuk pemimpin
negara tertentu yang membuat ucapan di negara kita supaya rakyat merusuh
untuk menjatuhkan Kerajaan yang dipilih oleh rakyat secara demokratik.
    + Tuduhan bahawa saya mengadakan konspirasi untuk menjatuhkan Dato Seri
Anwar adalah tidak munasabah. Saya tidak pernah berkonspirasi terhadap
sesiapa termasuk bekas Timbalan Perdana Menteri yang lain, Tengku Razaleigh
dan pemimpin-pemimpin Umno lain yang tersingkir atau digugur dahulu.
Sebaliknya saya yang menjadi mangsa pakatan untuk menjatuhkan saya.

    "PAKATAN ANTARA PARTI LAWAN TAK KEKAL"

    + Pakatan antara Pas, DAP dan serpihan kecil daripada Umno ini hanyalah
kerana kepentingan diri masing-masing. Tidak ada persamaan perjuangan atau
matlamat dalam pakatan ini selain daripada kepentingan diri. Masing-masing
berhasrat menipu pihak lain.
    + Pas kononnya berjuang untuk agama Islam, untuk mendiri negara Islam.
DAP pula berjuang untuk 'Malaysian Malaysia' yang kononnya tidak akan
menafikan keistimewaan kedudukan orang Melayu dan Bumiputera. Tetapi
penjelasan ini dibuat hanyalah apabila 'Malaysian Malaysia' dikecam oleh
orang Melayu dan Umno. Apakah mungkin Negara Islam Pas juga 'Malaysian
Malaysia' DAP?
    + Parti Keadilan pula ditubuh dan berjuang semata-mata untuk
membebaskan Dato Seri Anwar. Parti ini menyokong semua dasar, semua
perjuangan termasuk perjuangan aneka jenis Pertubuhan Bukan Kerajaan atau
NGO asalkan dapat menambah sokongan dan melemahkan UMNO dan Barisan
Nasional. Keadilan bagi parti ini hanya satu sahaja, iaitu pembebasan Dato
Seri Anwar.

    "USAHA PIHAK ASING HANCURKAN UMNO"

    + Melihat parti-parti lawan dan pakatan mereka begitu ghairah dengan
kemungkinan mereka akan dapat melemahkan Umno, Barisan Nasional dan
Kerajaan Malaysia, maka kuasa asing pun amat gembira.
    + Yang penting bagi orang asing ini ialah melemahkan Umno. Batu
penghalang bagi mereka ialah Umno. Kekuatan Kerajaan Malaysia dan dengan
itu ketegasan Malaysia ialah kerana Umno menerajui Kerajaan Malaysia dengan
kekuatan yang berjaya mendapat kesetiaan parti-parti lain sebagai komponen
Barisan Nasional. Mereka tahu tanpa Umno yang kuat Barisan Nasional tidak
mungkin stabil dan kuat.
    + Saya digelar diktator hanya kerana saya tidak tunduk kepada mereka.
Diktator yang sebenar disokong oleh mereka jika ia mengikut telunjuk mereka
atau membeli senjata daripada mereka.

    "UMNO TENTUKAN KERAJAAN BERWIBAWA"

    + Tanpa Umno negara ini akan didominasi, dikuasai oleh negara asing dan
dengan itu peluang untuk memulih orang Melayu dan menjadikan mereka bangsa
yang berjaya, bermaruah dan dihormati, akan hilang.



    + Empat ratus tahun kita menunggu untuk mendapat balik kuasa dan
peluang untuk membela nasib kita, memajukan diri kita sehingga setaraf
dengan bangsa-bangsa maju di dunia. Sekarang kita sudah dapat peluang ini
dan janganlah kita mensia-siakan peluang ini kerana dakwaan seorang yang
kecewa, seorang yang tidak bermoral kononnya dia dianiayakan.

    "USAHA TANAM KEBENCIAN TERHADAP PRESIDEN"

    + Usaha berterusan sedang dibuat secara bersungguh-sungguh untuk
menebal kebencian kepada diri saya supaya kebencian ini akan menyebabkan
orang Melayu menolak Umno.

    "KERAJAAN BARISAN MAMPU BANGUNKAN NEGARA"

    + Malaysia sudah diperintah oleh rakyat Malaysia selama 42 tahun. Dalam
masa itu Malaysia telah bangun dengan pesat dan menjadi negara yang termaju
sekali antara negara membangun di dunia. Dari negara yang tidak dikenali
oleh orang asing sehingga mereka tidak tahu di mana Malaysia, kita telah
menjadi negara yang terkenal yang sokongan dan bantuannya dalam pengurusan
hal ehwal dunia dicari dan dipohon.

    "PUTRAJAYA"

    + Apakah Putrajaya satu pembaziran? Ia sebenarnya menolong menjimatkan
perbelanjaan Kerajaan dan akhirnya ia akan memberi keuntungan besar kepada
Kerajaan seperti juga projek pembangunan lain yang besar yang diusahakan
oleh swasta.
    + Hartanah Kerajaan di Kuala Lumpur sudah bernilai terlalu tinggi dan
tidak memberi pulangan apa-apa kepada Kerajaan. Penjualan hartanah ini akan
dapat membiayai kos pembangunan Putrajaya. Peningkatan nilai tanah yang
dimiliki oleh Kerajaan di Putrajaya, satu pusat pertumbuhan yang berpotensi
akan membantu membiayai kos Putrajaya dan akan memberi keuntungan kepada
Kerajaan apabila dimajukan kemudian.
    + Sebagai projek besar Putrajaya akan menjadi pemangkin kepada
pertumbuhan ekonomi tempatan dan negara. Jauh daripada menjadi pembaziran,
Putrajaya adalah aset yang besar untuk negara.
    + Putrajaya bukan sahaja untuk hari ini. Ia adalah untuk masa depan
negara, untuk Wawasan 2020 dan untuk generasi akan datang, untuk sebuah
negara yang sudah dewasa dan menjadi negara yang sudah maju.

    "AWAS POLITIK BENCI-MEMBENCI"

    + Politik parti lawan adalah politik benci-membenci, kata orang putih
'the politics of hate'. Mereka membakar hati dan menimbulkan kebencian
kepada Barisan Nasional, kepada Umno, kepada pemimpin tertentu supaya
dengan kerana kebencian ini rakyat tidak lagi dapat menilai sesuatu dengan
sewajarnya dan akan beralih dan menyokong mereka dan mengundi mereka semasa
pilihanraya.
    -- BERNAMA
    TM MAI

